MIGUEL SANZ SESMA JAUN TXIT GORENAREN HITZALDIA, 
NAFARROAKO GOBERNUAREN PRESIDENTEA, SOLIDARITATEKO “NAFARROA” NAZIOARTEKO VI. SARIA SAN JOAN OSPITALARIEN ORDENARI ENTREGATZEKO EKITALDIA DELA ETA 
Donatus anaia maitea, San Joan Ospitalarien Ordenaren Anaia Nagusia; Euskadiko Kutxako Presidentea. Agintari Txit Gorenak eta Txit Prestuak. Jaun-andreak. Lagun maiteak. 
Aurrekoetan bezala, lehenik eta behin, eskerrak eta zorionak eman behar dizkiet San Joan Ospitalarien Ordenari, eta ekitaldi honetara etorritako ordezkariari Donatus Forkan Anaia Nagusiari, kontinente guztietatik zehar banatutako ospitaletan eta abegietan hartutako milaka babesik gabeko pertsonari kalitatezko laguntza eskaintzeagatik. Hori dela eta, Solidaritateko “Nafarroa” Nazioarteko VI. Saria ematea merezi dute. 
Gaur, berriz, garapenaren funtsezko faktoreenetariko bati une batez erreparatzeko aukera dugu: osasuna. Eta kasu honetan, eta aurreko hitzaldietan esandakoa osatuz, azpimarratu nahiko nuke San Joan Ospitalarien anaiak eredugarriak diren alderdi bat; giza faktoreaz ari naiz, gizarte- eta osasun-sistemen nahitaezko elementua, alegia. 
2000. urtean, denok dakizuen bezala, nazioarteko komunitateak konpromiso historikoa hartu zuen bere gain: muturreko pobrezia desagerrarazi eta munduko pertsona pobreen osasuna eta ongizatea hobetu 15 urteko epean. Konpromiso hori Milurtekoaren Aitorpenean islatu zen eta hortik abiatuta, epe zehatzak zituzten zortzi xede zehaztu ziren, Milurtekoaren Garapeneko Xedeak izenarekin ezagutzen direnak. Horietako batzuk osasunarekin lotuta zeuden.  
Osasunarekin lotutako xede hauek pertsona pobreei eta pobretuko herrialdeei dagozkien gai guztiak barne hartzen ez dituztela jakin arren, aurre egin beharreko oinarrizko erronken adierazleak dira, eta era horretan, osasuna hobetzeko estrategiak osasun zerbitzuak eskaintzetik baino hareago joan behar dira eta osasunaren gai garrantzitsu orokorrekin lotutako neurriak aurreikusi behar dituzte, besteak beste: gizon eta emakumeen arteko berdintasuna (amaren heriotzari eta HIESA barreiatzeari eragiten die); ura eta saneamendua, elikagai segurtasuna eta elikadura (haurren elikaduran eta kutsa daitezkeen gaixotasunak barreiatzeari eragiten die), eta hezkuntza (ama osasunari, emakumearen emankortasunari eta haurren osasunari eragiten die). 
Garatutako eta garatzen ari diren herriak osasunarekin lotutako Milurtekoaren Xedeak lortzeko egin behar denari buruz pentsatzen hasten diren neurrian, planteatzen diren zailtasunak argiago atzematen dira, izan ere, Osasunaren Munduko Erakundeak gogoarazi berri duen bezala, garatzen ari diren ia herrialde guztien osasun emaitzak onartezinak dira, batez ere Afrika azpi-sahararrean. Hala ere, herri guztietan biztanleen osasun egoera eskasa den bazterrak daude.    
Erikortasunaren kopuru handia prebenitu edo osatu daiteke ezagutzen ditugun teknologia eskuragarriekin. Arazoa langile gaituak, botikak, txertoak eta informazioa behar dutenei helaraztean datza –garaira, modu fidagarrian eta kopuru nahikoetan eta eskuragarrietan-. 

Herrialde askotan osasun-langile gutxi daude eta hori GIB/HIESA gaixotasunari aurre egiteko eta osasunarekin lotutako gainontzeko Milurtekoaren Xedeak lortzeko arazo larrienetariko bat bilakatu da. Osasun-langileak hil egiten dira, zerbitzu publikoetako lana uzten dute baldintzak txarrak direlako eta okerrera joaten ari direlako (herrialde askotan, osasun-langileak beraiek pobrezia-muga azpian bizi dira), landa-gunetik hiri-gunetara joaten dira, soldata hobeak ematen dizkieten herrialdetara joaten dira edo medikuntza guztiz uzten dute.  
Puntu horren ildoan azpimarratu nahiko nuke San Joan Ospitalarien Anaiak ematen ari diren eredua eta horregatik, Solidaritateko “Nafarroa” Nazioarteko VI. Saria eskuratzea merezi izan dute: 
Giza Garapenaren kontzeptuak dio (Milurtekoaren Garapeneko Xedetako azken oinarria), beste ezer baino lehen, gizakia garapen prozesuen erdi-erdian garatu behar dela; eta horixe bera da San Joan Ospitalarien Ordenak burutzen duen lanak erakusten diguna: 
Profesionalak eta boluntarioak aktibo garrantzitsuena dira; langileen profesionaltasunak, prestakuntzak edo proiektuen inplikazioak horrela adierazten digute; eta lan boluntarioari dagokionez, altruismo eta borondate oneko sentimenduak irakasteko nahiak, sufritzen ari diren pertsonekiko errukitzeko gaitasunak, eta horiek laguntzeko inplikazioak, berriro ere, argi erakusten digute Ordenak burutzen duen lanak bertaratutako gizarteak gizatiartzearen alde. 
Baina garrantzitsuena laguntzen duten pertsona bakoitzaren duintasuna aitortzea da. Hura dute zentroetako berezko ezaugarri; horregatik ikus dezakegu zentro horietan kaletan jasotako pertsonak, premia gorrian dauden pertsonak, babesik gabeko adimen-gaixotasunak dituzten pertsonak, laguntzarik jasotzen ez duten zaharrak bertan hartzen eta laguntzen dituztela, pertsona gisako duintasuna eta euren gaitasunarekiko sinesgarritasuna berreskuratuz. Hori dela eta, zentroen funtzionamenduan inplikatzen dituztenean, bakoitzak ahal duena ekartzen du, galdutako auto-estimua berreskuratuz. 
Ez nuke hitzaldi hau amaitu nahi Nafarroan nazioarteko osasun lankidetzako esparruan egiten ari den lanari buruzko aipua egin gabe: denok dakizuen bezala, Nafarroako gizarteak garatzen ari diren herrialde guztiekin hartutako konpromisoa  lankidetza proiektuetarako funts publikoak erabiltzean datza. Eta horri dagokionez, Nafarroako Gobernuak, duela hamabost urte baino gehiago Garapeneko Laguntza Ofizialeko programa hasi zuenetik, ia 140 milioi euro inbertitu ditu hamaika proiektutan, nazioarteko lankidetzako sektore guztietan. 2007. urtean, 19 milioi euro baino gehiago inbertituko ditu herrialde horietako Giza Garapenean.
Bada, 2006. urtean osasuneko sektorean funtsen %21a erabili zen, hau da, hiru milioi eta erdi euro inguru, 44 proiektuetan banatuta. Horietatik, 22 Afrika azpi-sahararrean aurkitzen dira, 15, Iberoamerikan, 4 Palestinan eta Saharako herrian, 1 Indian eta 2 hainbat gunetan banatuta daude. Nafarroako solidaritatea toki horietara guztietara iritsi da, erakunde publikoen eta bertako herritarren sufrimenduarekin sentsibilizatutako Gobernuz Kanpoko Erakundeen baterako lanaren bidez.
Horregatik, omenaldia egin nahi diet San Joan Ospitalarien Ordenaren kide guztiei, eta Juan Ciudad Fundazioaren hedaduraz, bertako laguntzaileei eta egile guztiei, izan ere, azken horiei esker, gure Foru Erkidegoan ezarritako Garapeneko Gobernuz Kanpoko 29 Erakunderen bidez, osasunarekin lotutako Milurtekoaren Garapeneko Xedeak lortzearen alde egiteko aukera izan dugu. 
Aurten ere, Euskadiko Kutxari eskerrak eman nahi dizkiot gizarte gai hauekiko izandako sentsibilizazioarengatik, Solidaritateko “Nafarroa” Nazioarteko Sari honen baterako antolaketa honen bidez adierazten den bezala.
Halaber, Miguel Indurain jaunari eta VI. Saria eman zuen Epaimahaiaren gainontzeko kideei ere eskerrak eman nahi dizkiet, San Joan Ospitalarien Ordenaren kandidaturarekin asmatzegatik. Baita Nafarroako Erizainen Elkargo Ofizialari ere, Ordenaren kandidatuaren alde egitegatik. 
Amaitzeko, berriz aipatu behar dut Donatus Forkan Anaia eta San Joan Ospitalarien Ordenaren atzealdean dauden pertsona guztiak erabat miresten ditudala eta eskerrak ematen dizkiedala, lan egiten duten gizarteko pertsona ahulenak laguntzeko, babesteko eta duintasuna berreskuratzeko egiten duten lan apartarengatik.  
Eta zuri, Donatus, esan behar dizut, zuk bezala, uste dugula etorkizunak dakarkigun erronka ugarien aurrean, altruismoa eta borondate ona posible direla bizitzea egokitu zaigun elkarrekiko mendekotasuneko mundu konplexu honetan.
Mila esker.
Tronu Aretoa, 2007ko otsailaren 7an.

